Հոկտեմբերի ֆլեշմոբի խնդիրների լուծումներ
Առաջին մակարդակ

1․ Իրար ետևից գրված են մեկից հարյուր բնական թվերը: Գտեք այդ շարքի 21-րդ թվանշանը։
1, 2, 3, 4, 5, 6, 7, 8, 9, 10, 11, 12,, 13,14, 15

Լուսինե Պետրոսյան Ռ․
Երեխեքի հետ կհասկանանք թիվ և թվանշան հասկացությունները։

1-9 թվերը 9 թվանշանի միջոցով կգրենք։

10,11,12,13,14,15

21-րդ թվանշանը 5-ը կլինի։

Հռիփսիմե Առաքելյան

21-րդ թվանշանը 5-ն է, բայց ես այս խնդիրը երեխաների հետ այսպես ձևափոխեցի. սեղանին շարեցի 10 խնձոր ու սկսեցինք հաշվելով գտնել առաջինը, վերջինը, 3-րդը, 4-րդը, 8-րդը... յուրաքանչյուր երկրորդը...

Կատարեցինք հետհաշվարկ, հետո սկսեցինք վերջից հաշվելով գտնել 2-րդը, 4-րդը, 9-րդը։

Էլյա Գրիգորյան

Պատասխան՝ 5։ 

2․ Զամբյուղում խնձորներ կային։ Արան զամբյուղում ավելացրեց 18 խնձոր։ Անահիտը այդ զամբյուղից տարավ 24 խնձոր։ Զամբյուղում  մնաց 52 խնձոր։ Սկզբում քանի՞ խնձոր կար զամբյուղում։

Խնդիրը կլուծենք հետադարձ լուծման եղանակով։

Վերջում զամբյուղում մնացել էր 52 խնձոր, մինչ այդքան մնալը Անահիտը զամբյուղից վերցրել էր 24 խնձոր։ Անահիտի խնձորներ վերցնելուց առաջ  զամբյուղում կար 24 + 52 = 76 խնձոր։

Անահիտից առաջ Արան զամբյուղում ավելացրել էր 18 խնձոր։ Հանելով Արայի ավելացրած 18 խնձորները՝ 76 - 18 = 58, կիմանանք, որ զամբյուղում սկզբում կար 58 խնձոր։

Կարինե Խառատյան

Խնդիրը սովորողների համար կարդացի, հետո միասին քննարկեցինք ու սկսեցինք լուծել։  Սովորողներից մեկն ասաց, որ 40 խնձոր կար սկզբում։ Մենք էլ սկսեցինք հաշվել, այդ 40 խնձորին ավելացրեցինք 18 խնձորը ստացվեց 58 խնձոր, հետո 58 խնձորից հանեցինք 24 խնձորը ( մեկական հետ հաշիվ անելով հանեցինք), ստացանք 34 խնձոր։ Քանի որ ավելի քիչ ստացանք քան մնացել էր սկսեցինք 34-ից հաշվել մինչև 52-ը, 18 քայլ արեցինք։ Հետո 40+18= 58

Մերի Գրիգորյան
Խնդիրը նկարեցինք, զամբյուղի ձախ մասում Արայի ավելացրած 18 խնձորը նկարեցինք, աջ մասում Անահիտի տարած 24 խնձորը, ներքևում՝ մնացած 52-ը: Նկատեցինք, որ մինչև 18 խնձոր ավելացնելը, զամբյուղում եղել է նաև 24-ի և 18-ի տարբերությունը՝ 6: 52+ 6=58

Այսինքն, սկզբում զամբյուղում եղել է 58 խնձոր:

Լուսինե Գասպարյան

Պատասխան՝ 58։
3․ Հայկն ու Արմենը ծնվել են նույն թվականին։ Հայկի ծննդյան օրը հունվարի 3-ն է։ Արմենը ծնվել է նույն ամսին, բայց 15 օր հետո։ Ե՞րբ է Արմենի ծննդյան օրը։
Խնդիրը լուծել էինք աղջկաս հետ։ Նախ 3-ին ավելացրեց 15, ստացավ 18։ Հետո առաջարկեցի օրացույցից օգտվելով ստուգել արդյունքը։ Համոզվեց, որ ճիշտ է լուծել։ Պատասխան՝ Արմենը ծնվել է հունվարի 18-ին։ Փորձեցի խնդրի տվյալները փոխել և մեր դասարանի սովորողների ծննդյան տվյալները (հրապարակված են դասարանական օրացույցում) համեմատեցինք։

Մանուշակ Աբրահամյան

Սկզբում  սովորողների հետ համակարգիչներով կբացենք օրացույցը, կգտնենք հունվարի 3-ը, հետո միասին հաշվելով կգտնենք, թե 15 օր հետո ո՞ր օրը կլինի, ու կպարզենք, որ Արմենի ծնունդը կլինի հունվարի 18-ին։

Դիանա Գևորգյան

Խնդրի լուծման մեթոդներ
Նկար – պատկերումով, գծապատկերով  paint ծրագրի միջոցով
Թռիչք – ցատկերով խաղ- հաշվում
Քանոնի միջոցով 


Քանոնի, գծապատկերի միջոցով
Ըստ պայմանի Հայլը ծնվել է հունվարի 3-ին։ Քանոնի վրա գտնում ենք 3 թվանշանը։ Չգիտենք,թե որ օրն է ծնվել Արմենը, բայց խնդիրը մեզ հուշում է տալիս։ Արմենը ծնվել է Հայկի ծնունդից 15 օր հետո։ Եկեք նայենք քանոնին ,3 թվանշանից հետո կատարենք 1-ից մինչևը 15-ը հաշիվ։ 3_ից հետո ամեն հաշիվը ,ամեն թվի անցումը ընդունենք մեկ օր։ Օրինակ 3_4 մեկ հաշիվ, մեկ օր ։ Հասնելով 18-ին մեկնաբանում ենք , որ 3 -ին ավելացնելով 15, կազմում է 18, այսինքն Արմենը ծնվել է 15օր հետո, որը կլինի հունվարի 18-ը:
Լուծում
15+3=18 (քայլ)
Պատ.՝ 18 քայլ:

Մարինե Մարտիրոսյան

Պատասխան՝ հունվարի 18։
4․Տարայում կար 3 բաժակ հյութ։ Մայրիկը ավելացրեց ևս 17 բաժակ հյութ և տարան ամբողջությամբ լցվեց։ Քանի՞ բաժակ հյութ է տեղավորվում տարայում։
Մենք այս խնդիրը լուծելու համար օգտագործեցինք ոչ թե հյութ, այլ՝ ջուր։ Վերցրինք մի դույլ և մի բաժակ։ Ես հաշվելով  դույլի մեջ լցրեցի 3 բաժակ ջուր, սովորողներից մեկն իմ լցրածի վրա ավելացրեց 1 բաժակ ջուր ու ստացվեց 4, մեկ ուրիշ սովորող ավելացրեց ևս 1 բաժակ ջուր ու ստացվեց 5։ Այդպես շարունակ սովորողները հերթով լցրեցին 17 բաժակ ջուր։ Դույլն ամբողջությամբ լցվեց։ Ես լցրել էի 3 բաժակ ջուր, սովորողներն ավելացրել էին 17 բաժակ ջուր։ Պարզ դարձավ, որ դույլի մեջ տեղավորվեց 20 բաժակ ջուր։

Կարինե Մամիկոնյան

Խնդիրը դասարանում կարդացել ենք, քննարկել ենք, հյութը փոխարինել ենք ջրով։
Պատրաստել ենք տեսաֆիլմ, որը  քիչ անց կուղարկեմ։
Սովորողների հետ վերցրեցինք տարա, բաժակ և ջուր։ Սովորողները հերթով սկսեցին լցնել բաժակով ջուրը տարայի մեջ։
Նախ կար 3 բաժակ ջուր, ավելացնելով ևս 17-ը  տարան լցվեց ամբողջությամբ։ Քանի բաժակ ջուր է պետք տարան լցվելու համար։ Սովորողները հերթով, բարձրաձայն սկսեցին հաշվել , թե քանի բաժակ ջուր ավելացրին տարայում։
3+17=20
Տարան լցվելու համար, պետք է 20 բաժակ ջուր։

Լուսինե Հակոբյան

3+17=20

Նաիրուհի Համբարձումյան

Այս խնդիրը առաջին դասարանի սովորողների հետ Paint նկարչական ծրագրով նկարելով ենք լուծել:

Նկարեցինք տարա։ Տարայի մեջ նկարեցինք նարինջներ/ սովորողները որոշեցին, որ դա նարնջի հյութ է եղել/, սկզբում 3 նարինջ, հետո ավելացրեցինք ևս 17 նարինջ։

3+17=20

Հետո արդեն սովորողնեի մի մասը տարայի մեջ թվեր նկարելով սկսեց լուծել, մյուսները իրենց սիրած  մրգերով։

Աշխեն Թադևոսյան
Տարայում-3 բաժակ հյութ

Ավելացրեց-17 բաժակ հյութ

Տարայում-?

3+17=20 բաժակ հյութ

Սաթեն Քարաջյան

Պատասխան՝ 20։
5․ Գուրգենը մեկից սկսեց հաշվել: Առաջին թիվը՝ 1-ը, արտասանեց ձախ ոտքի վրա կանգնած, երկրորդ թիվը՝ 2-ը, երկու ոտքի վրա կանգնած, երրորդ թիվը՝ 3-ը, աջ ոտքի վրա կանգնած, չորրորդ թիվը՝ 4-ը, երկու ոտքի վրա կանգնած, հետո ձախ ոտքի, հետո՝ երկու և այդպես շարունակ: Ո՞ր ոտքի վրա կանգնած արտասանեց 77 թիվը:
Սաթենիկ Սիմոնյան
Սկսեցինք խաղալ խնդիրը։
 Առաջին թիվը՝ 1-ը,  ձախ ոտքի վրա կանգնած, երկրորդ թիվը՝ 2-ը, երկու ոտքի վրա կանգնած, երրորդ թիվը՝ 3-ը, աջ ոտքի վրա կանգնած, չորրորդ թիվը՝ 4-ը, երկու ոտքի վրա կանգնած, հետո ձախ ոտքի, հետո՝ երկու և այդպես շարունակ մինչև 77 թիվը և տեսանք որ 77 թվի հաշվին կկանգնի ձախ ոտքին։ 

Մարի Միքայելյան

Թվարկված հերթականությամբ սկսեցի ցույց տալ  առաջին չորս քայլերի հաջորդականությունը, հասկանալով, որ դրանից հետո քայլերը կրկնվում են:

Փորձեցինք հասկանալ, թե 77-ի մեջ քանի այդպիսի չորս կա: Վերցրեցինք 80 թիվը, որը 77-ին մոտ տասնյակն է և հստակ բաժանվում է չորսի: Հասկանալու համար խնդրի պահանջը 80-4=76

Արդյունքում ստացանք 76+1; 77 թիվը արտասանեց ձախ ոտքի վրա կանգնած:

Տաթև Թամազյան
Խնդրի լուծման համար կազմեցինք աղյուսակ, բաղկացած 4 բաժնից, և 1-77 թվերը հերթականությամբ տեղավորոցինք վանդակմերում

Ձախ ոտք 1 5 9 13 17 21 25 29 33 37 41 45 49 53 57 61 65 69 73 77

Երկու ոտք 2 6 10 14 18 22 26 30 34 38 42 46 50 54 58 62 66 70 74

Աջ ոտք 3 7 11 15 19 23 27 31 35 39 43 47 51 55 59 63 67 71 75

Երկու ոտք 4 8 12 16 20 24 28 32 36 40 44 48 52 56 60 64 68 72 76

Պատասխան՝ձախ

Արաքս Հովհաննիսյան

Պատասխան՝ ձախ։
6․ Պապիկը 60 տարեկան է։  Արամ թոռնիկը 54 տարով փոքր է պապիկից։ Նրա եղբայրը 3 տարով մեծ է Արամից։ Քանի՞ տարեկան է Արամի եղբայրը։
5 տարեկանների հետ խնդրի թվերը կփոխեմ։ Պլանշետներում կամ նոթբուքերում սովորողները կնկարեն 3 ընկերների։ Երեք ընկերներին կտանք պայմանական անուններ, օր` Արամ, Դավիթ, Արեգ։ Խնդիրը կփոփոխեմ հետևյալ կերպ` Արամը 10 տարեկան է, Դավիթը 5 տարով փոքր է Արամից, իսկ Արեգը 2 տարով մեծ է Դավիթից։ Քանի՞ տարեկան է Արեգը։ Կվերհիշենք, թե ինչ գործողություններ է պետք անել մեծի և փոքրի դեպքում։ Կսկսենք հերթով անել քայլերը, նախ 10-5=5, կպարզենք Դավիթի տարիքը , հետո 5+2=7 կպարզենք Արեգի տարիքը։ Ընկերների տարիքը մի քանի անգամ փոփոխելով կլուծենք խնդիրը և կամրապնդենք։

Զառա Սեդրակյան

Խնդիրը լուծելու համար նախ կորոշենք Արամ թոռնիկի տարիքը`60-54=6 տարեկան։ Հետո կորոշենք Արամի եղբոր տարիքը` 6+3=9 տարեկան։ Այնուհետև սովորողներին կտամ առաջադրանք, որ կազմեն խնդիրներ իրենց ու ընտանիքի անդամների տարիքների վերաբերյալ։

Սիդոնյա Վիրաբյան

5 տարեկանների դեպքում խնդիրը պետք էր փոխել: Ես սրա փոխարեն ընկույզներով հաշիվ եմ արել. Անրին ունի 10 ընկույզ, Սառայի մոտ 4-ով պակաս է, իսկ Նարեկի մոտ՝ 3-ով ավելի, քան Սառայի մոտ եղածը: Քանի՞ ընկույզ ունի Նարեկը:

 Հաշվեցին 10 ընկույզ, Անրին պահեց իր մոտ, դրանից վերցրին 4 հատ, հաշվեցին՝ 6, Սառան պահեց իր մոտ, ավելացրին ևս 3-ը, հաշվեցին՝ 9-ը:

Քրիստինե Գրիգորյան

Պատասխան՝ 9։
7․  Մայրիկը սեղանին է թողել 4 կտոր շոկոլադ և թույլ է տվել երեխային ուտել միայն մեկ կտոր՝ յուրաքանչյուր 30 րոպեն մեկ: Առաջին կտորն ուտելուց քանի՞ ժամ անց կվերջանան շոկոլադի կտորները, եթե երեխան լսի իր մայրիկին և միանգամից չուտի ամբողջ շոկոլադը:
1.5 ժամ անց։ 30+30+30=90 րոպե= 1ժ 30 րոպե։

Մարիամ Մանասյան

Թամար Մարիմյան
Քանի որ մայրիկը թույլ էր տվել յուրաքանչյուր 30 րոպեն մեկ ուտել մեկ կտոր շոկոլադ, ապա երեխան առաջին կտորն ուտելուց 30 ր հետո կուտի երկրորդ կտորը, դրանից 30 րոպե հետո՝ երրորդ կտորը, իսկ դրանից 30 րոպե հետո` վերջին կտորը։ 

Կստացվի, որ երեխան կսպասի 90 րոպե։ Այսինքն առաջին շոկոլադն ուտելուց 90 րոպե հետո կուտի վերջին կտորը։ 

Քանի որ 1 ժ = 60 ր, ապա 90 ր= 1 ժ  30 ր

Հետևաբար առաջին կտորն ուտելուց 1 ժ 30 ր հետո կվերջանա շոկոլադը։
Մարիամ Խաչատրյան

Կնկարենք 4 շոկոլադ ու կսկսենք խաղալ խնդիրը: Առաջին կտորը կուտի, կսպասի 30 րոպե, երկրորդ կտորը կուտի ու կսպասի ևս 30 րոպե, երրորդ կտորը կուտի և կրկին  30 րոպե կսպասի  ու կուտի չորրորդ կտորը։  Կվերջանա շոկոլադը 1ժամ 30րոպե անց

Սրբուհի Ներսիսյան

Պատասխան՝ 1ժամ 30 րոպե։
8․ Յոթ հարկանի շենքի առաջին հարկում ապրում է 2 հոգի։ Յուրաքանչյուր հաջորդ հարկի բնակիչների թիվը ավելանում է 2-ով ։ Քանի բնակիչ ունի այդ շենքը։
Նկարեցին 7 հարկը :Եթե 1-ին հարկում ապրում է 2 հոգի, 2-րդ հարկում կապրի 4 հոգի, 3-րդ հարկում կլինի+2 կդառնա 6 ,հերթով հաշվեցինք ավելացներով 2,/ ընթացքում հասկացան ,կռահեցին և միանգամից 2 ական բարձրացան /

Հետո բոլոր թվերը գումարեցին իրար ՝

2+4+6+8+10+12+14=56 բնակիչ

Սովորողները հեշտությամբ լուծեցին :

Անահիտ Ավագյան

Անի Գրիգորյան
Սովորողները Paint նկարչական ծրագրով այս խնդիրը նկարեցին։ Առաջին հարկում 2 հոգի է ապրում և յուրաքանչյուր հարկում բնակիչների թվին ավելացրին 2-ով։ Ստացվեց այսպես՝ առաջին հարկում 2, երկրորդում՝ 2+2=4, երրորդում՝ 4+2=6, չորրորդում՝ 6+2=8, հինգերորդում՝ 8+2=10, վեցերորդում՝ 10+2=12 և յոթերորդում՝ 12+2=14։ Սկսեցինք գումարել ստացված թվերը։

2+4+6+8+10+12+14=56 բնակիչ։
Կցում եմ  խնդրի նկարները՝ Հոկտեմբերի ֆլեշմոբի առաջին մակարդակի 8-րդ խնդիրը
Գոհար Սմբատյան

Նկարել ենք 7 հարկանի շենք:

1-ին հարկում գրել ենք 2
2-րդ հարկի տողի վրա՝ 4
3-րդ հարկի տողի վրա՝ 6

4-րդ հարկի տողի վրա 8

5-րդ հարկի տողի վրա՝ 10

6-րդ հարկի տողի վրա՝ 12

7-րդ հարկի տողի վրա՝ 14

Վերջում բոլոր թվերը գումարել ենք՝ 2+4+6+8+10+12+14=56

Լուսինե Պետրոսյան Գ․
Խնդիրը կարդալուց հետո սովորողները նկարել են յոթ հարկանի շենք։ Առաջին հարկում նկարել են 2 բնակիչ, յուրաքանչյուր հաջորդ հարկում ավելացրել 2-ը,  վերջում գումարել են թվերը և ստացել շենքում բնակվող բնակիչների թիվը՝ 56:

2+4+6+8+10+12+14= 56

Լուսինե Բարխուդարյան

Պատասխան՝ 56։
9․ Ծովահենը գտել է երեք արկղ ոսկի և երեք տարբեր բանալի։ Բանալիներից յուրաքանչյուրը բացում է մեկ արկղ, սակայն ծովահենը չգիտի, թե որ բանալին որ արկղինն է։ Առնվազն քանի՞ անգամ փորձելուց հետո նա կգտնի յուրաքանչյուր արկղը բացող բանալին։
Խնդիրը սովորողների հետ կկարդանք , կքննարկենք։ Դասարանում ունենք պահարաններ, պահարանների դռները կդիտարկենք` որպես  պայմանական արկղեր, կհամարակալենք, կվերցնենք երեք տարբեր գույնի մատիտներ, որոնք կլինեն մեր պայմանական բանալիները։ Կփորձենք բոլոր հնարավոր տարբերակներով բացել պահարանների դռները։ Կարող ենք պատրաստել թղթե տուփեր և բանալիներ տարբեր գույների և փորձել։ Խնդրը կարող ենք լուծել նաև այս տարբերակով. Եսայիի` տղայիս հետ խնդիրը լուծելիս մենք բանալիները նշանակեցինք  a , b, c, տառերով։ Հետո սկսեցինք տառերը դասավորել այնպես, ասես այդ հաջորդականությամբ բացում ենք արկղերը, այնպես , որ չկրկնվեն բանալիները`

a b c
b c a
ca b
 Այսպես առնվազն 3 փորձից կարող են բացել արկղերը։

Մարգարիտ Հովնանյան

Նախ կարդացինք, հասկացանք խնդիրը, այնուհետև որոշեցինք խմբով աշխատել։  Բաժանվեցինք երկու խմբի և սկսեցինք մտածել։ 

Նախ նկարեցինք 3 արկղ և 3 բանալի։ Բայց բանալիները տարբեր գույներով արեցինք՝ դեղին, կապույտ, կանաչ և  սկսեցինք փորձել։  Դեղին բանալին  առաջին և երկրորդ արկղերը չբացեց, էդտեղ հասկացանք, որ 3-րդ արկղինն է( սովորողները մի պահ ասում էին, որ երրորդն էլ փորձենք, սակայն իմ հարցին, եթե   երկուսը չի բացել, ուրեմն 3-րդը պե՞տք է փորձել։ Միաձայն ասացին, որ ոչ։)։ Էստեղ հասկացան, որ դեղինը 3-րդ արկղինն է։  Հետո անցանք հաջորդին՝ կապույտին։ Սկսեցին տրամաբանել,  եթե դեղինը 3-րդինն է, ուրեմն հիմա առաջին և երկրորդ  արկղը պետք է փորձել։  Փորձեցինք, առաջինը չբացեց, ուրեմն երկրորդ արկղինն է։ Մնաց վերջին կանաչը։ Դե, եթե դեղինը բացեց 3-րդը, կապույտը բացեց 2-րդը, ուրեմն կանաչն էլ առաջին արկղի բանալին է։  (Փորձել ենք  նաև հակառակ ձևով։ Դեղինը բացեց առաջինը, կապույտը՝  երրորդը, կանաչը՝  երկրորդը)։ 

Այսպես էլ  հասկացանք, որ առնվազն 3 փորձից կգտնենք յուրաքանչյուր արկղը բացող բանալին։ (Խոսել ենք նաև բանալի բառի մասին, հասկացել ենք, որ բանալ - բացել բառից է  և ճիշտ չէ , եթե  բալանի են ասում)։ 

Քրիստինե Հովսեփյան

Պատասխան՝ 3;
10․ Եթե 3 օր առաջ երկուշաբթի օրվան նախորդող օրն էր, ապա շաբաթվա ո՞ր օրը կլինի վաղը չէ մյուս օրը:
Եթե 3 օր առաջ երկուշաբթի օրվան  նախորդող օրն  էր դա կլինի կիրակի, ապա գումարենք 3 օր, կլինի չորեքշաբթի, չորեքշաբթիից հաշված վաղը չէ մյուս օրը կլինի ուրբաթ:

Հասմիկ Ղազարյան

Սեդա Խաչատրյան

Խնդիրը կարդալուց հետ երեխաների մի մասը արագ մուտքագրեցին շաբաթվա օրերը, մի մասն էլ բացեց օրացույցը և սկսեցին աշխատել: 

Ընթացքում սկսեցինք քննարկել թե ո՞ր օրն է երկուշաբթիին նախորդող օրը: Կիրակին գտնելուց հետո սկսեցինք հաշվել  թե երեք օր առաջ ո՞ր օրն է եղել, չորեքշաբթին գտնելուց հետո հաշվեցին «վղը չէ մյուս օրը» և ասացին որ ուրբաթ օրն է ճիշտ պատասխանը: 

Արմինե Գյոնջյան
Օգտվում ենք դասարանական օրացույցից (նկարը կցված է), օրացույցով կնայենք, որ երկուշաբթիին նախորդող օրը կիրակին է: Կիրակիից կհաշվենք հաջորդող 3 օրերը, կգնանք առաջ,  կստացվի չորեքշաբթի: Չորեքշաբթիից էլ վաղը կլինի հինգշաբթի,իսկ մյուս օրը ուրբաթ:
Գայանե Թորոսյան

Պատասխան՝ ուրբաթ։
